
Shri Vidyarya Stotram

శ్రీవిద్యార్యాస్తోత్రమ్ 

ఓం శ్రీగణేశాయ  నమః ।
కామితకల్పతరుభ్యః కుర్మః ప్రణతిం  కుమారనామభ్యః ।
కులగిరిజాకుతుకేభ్యః కేభ్యశ్చిత్కేకిరాజకేతుభ్యః ॥ ౧॥
అస్తు మనస్తుష్టయై  మే వస్తు మునిస్తుత్యమస్తమితతూస్తమ్ ।
ధ్వస్తసమస్తసపత్నం హస్తలసచ్ఛక్తి  నిస్తులైశ్వర్యమ్  ॥ ౨॥
ఏకం ప్రశమితశోకం  శ్రీకణ్ఠస్యాశ్రయే    త్రియం  తోకమ్ ।
ఆకమ్పితరిపులోకం మా కఞ్చన లేఖమన్యమవివేకమ్ ॥ ౩॥
ఈక్షామహే కదాగ్రే సాక్షాల్లాక్షాఝరీసదృక్షాభమ్  ।
రూక్షాసురకులశిక్షాదీక్షాధరమక్షయోక్షరథభాగ్యమ్ । ౪॥
లమ్బోదరసహజేభ్యో బిమ్బోకేభ్యో బ్రువే  నమోవాకమ్ ।
బిమ్బోపమాధరేభ్యః కమ్బోరాతఙ్కదాయికణ్ఠేభ్యః  ॥ ౫॥
అర్భకమద్భుతమేకం నిర్భరమన్తర్భజామి భవ్యార్థమ్  ।
యోహి గిరీశాత్మభవో భజతి గిరీశాత్మజాత్మభవభావమ్ ॥ ౬॥
హన్త నిరన్తరమన్తః సన్తను  దేవం తమాపదన్తకరమ్ ।
కిం తపసాన్యేన ఫలం చిన్తయతామన్తకాన్తకతనూజమ్ ॥ ౭॥
రాకాశశధరసుషమానీకాశమృదుస్మితార్ద్రముఖకమలమ్  ।
శ్రీకాన్తభాగినేయం  శోకాన్తకరం భజేఽహమేకాన్తమ్ ॥ ౮॥
ఈడే హృతభవపాశం సురపృతనేశం కృతాసురవినాశమ్ ।
ఉద్ధతరాజసదేశం  వేశం వేశం వృథైవమానేశమ్  ॥ ౯॥
మనసా వచసా శిరసా చిన్తయ సఙ్కీర్తయానమ కుమారమ్ ।
ఝటితి స విమతాన్హత్వా  భగవాన్కుర్యాదభీష్టఘటనాం  తే ॥ ౧౦॥
హరిహయముఖ్యసురాణామరిభయశాన్తిప్రదాననిష్ణాతః   ।
గిరితనయాఽఽత్మభవో మాం భరితదయాపాఙ్గగోచరీకుర్యాత్  । ౧౧।

శ్రీవిద్యార్యాస్తోత్రమ్ 

అభిమతఫలదో దేవైరభినుతమహిమా  మమాస్తు స కుమారః ।
యస్య శిఖీ జిష్ణుర్భజతి  ప్రకృతిత్వమపి  చ పత్రత్వమ్  ॥ ౧౨॥
స జయతి విచిత్రచరిత్రః   శాక్తీకాగ్రేసరో   మహావీరః ।
శంసన్తి యం మహాన్తః పుత్రం  చ పతిం చ దేవవాహిన్యాః ॥ ౧౩॥
అమరనిరామయకన్దం  సమరపరాభృతశక్రరిపువృన్దమ్   ।
భ్రమరమివాధ్యరవిన్దం   శ్రమరహితం  కురుత చేతసి స్కన్దమ్  ॥ ౧౪॥
కాఞ్చన కౌతుకలహరీం క్రౌఞ్చనగచ్ఛేదినీం  పనీపద్యే ।
కాఞ్చనమణిగణవిలసత్కాఞ్చికయా లాఞ్ఛితామలదుకూలామ్ ॥ ౧౫॥
అవలోకయేఽన్తరనిశం శివలోకస్యైకముజ్జ్వలాభరణమ్   ।
నవలోహితప్రకాశం  భవలోపవిధాననిపుణమగ్నిభువమ్ ॥ ౧౬॥
హరతు రిపూనస్మాకం శరవణజో భవతు చేష్టసఙ్ఘటకః   ।
హరతు హిమాచలతనయానిరతిశయప్రేమరత్నసమ్పుటకః  । ౧౭।
అరుణం నిరవధికరుణం శరణాగతరక్షణే సజాగరణమ్ ।
శరణం భజామి తరుణం హరిణాఙ్కాభరణహార్దపరిణామమ్  ॥ ౧౮॥
లలితే వల్లీమిలితే  లీయేమహి మహసి బాహులేయాఖ్యే ।
ఏకం యదపాదానీచక్రే ప్రకృతీస్తు  షడపి జనికర్తృ । ౧౯॥
అరవిన్దవైరివదనం   కురువిన్దమదాపహారరదనమ్  ।
శరదిన్దీవరనయనం  స్మర వృన్దారకవిరోధినిర్మథనమ్  ॥ ౨౦।
హస్తే యస్య సదాఽఽస్తే శక్తిర్యా  కాచిదప్రతిమశక్తిః  ।
భూభృద్భేదనచుఞ్చుస్తం చుమ్బతు మానసం చిరాయ మమ । ౨౧।
రమణీయాననషట్కం రభసవిదీర్ణాసురోత్కరపృషత్కమ్  ।
భజతానతభరణోత్కం భగవన్తం కార్తికేయమపకలకమ్ ॥ ౨౨॥
ఈశానాత్మజమీడే క్లేశానన్తం  నయేత్స మమ సర్వాన్ ।
బన్ధూకాభః  సాయంసన్ధ్యాసమయో యథాతపోద్గారాన్  ॥ ౨౩॥
మన్మథమథనతనూజే మన్మనసో రతిరనారతం భవతు ।
ఉన్మదఖలజనభయదే సన్మతిరాజీవినీదినాధీశే ॥ ౨౪॥
సహసా నిహతసపత్నా మహసాం నిధయో మహామహానన్దాః  ।
ఇహ సామ్రాజ్యమఖణ్డం   గుహ సానతయో జనాఃప్రపద్యన్తే   ॥ ౨౫॥

అఙ్గానమ  గాఙ్గయం  భఙ్గాకటభఙ్గదాయకాఙ్గాభమ్    ।
భృఙ్గాభిరామకేశం  శ‍ృఙ్గారాద్వైతచారుముఖచన్ద్రమ్    ॥ ౨౬॥
కలయే కపాలిపుత్రం  కరుణాపాత్రం  కలాపివరపత్రమ్  ।
కలిమలదారులవిత్రం  కమలసునేత్రం  కలాధరసువక్త్రమ్  ॥ ౨౭॥
అస్మి నిలీయే తస్మిన్ సుస్మితముఖసారసే సురాభయదే ।
అసురసమూహాసురసప్రసృమరతర్షప్రచణ్డభుజభుజగే     ॥ ౨౮॥
లోకోత్తరమవలోకే లోహితరుచి మనసి కిమపి తద్ధామ  ।
శోకోత్తరలోఽపి జనో యత్స్మృతిమాత్రేణ  భవతి నిర్వృతధీః ॥ ౨౯॥
అనుపమసుషమశరీరం భజత కుమారం భవస్య సుకుమారమ్ ।
దనుజవినాశవిహారం జలధిగభీరం జగద్ధితవిచారమ్  । ౩౦।
హతవిమతావితలేఖే నిటిలతటశ్రీనిరస్తశశిలేఖే  ।
మమ రతిరస్తు విశాఖే శమలతమస్సముదయాహిమమయూఖే । ౩౧।
రే మానస విసృజేమాం సీమాం శోకస్య తావదుద్దామామ్  ।
కౌమారం స్మర చరణం భూమానం భజ సుఖస్య చామానమ్ । ౩౨।
ఈశాత్పితురతిశయితం పఞ్చముఖాత్షణ్ముఖం  నమస్కుర్మః ।
యోఽయమధఃకుర్వాణో జయతితరాం నీలకణ్ఠమురగభుజమ్  ॥ ౩౩॥
మహితదయాభరితమతిం విహితనతానన్దమమితవీర్యనిధిమ్  ।
విమథితవిమతసమూహం నమత మహాత్రిపురసున్దరీసూనుమ్   ॥ ౩౪॥
ఇతి శ్రీవిద్యార్యాస్తోత్రం   సమ్పూర్ణమ్  ।

